
Диссертациянын жалпы мүнөздөмөсү 

Теманын актуалдуулугу. Банк ишмердүүлүгү финансы системасынын абалынын, акча агымдарынын кыймылынын, эсептешүү операцияларынын сапаттык деңгээлинин, банкка акча салуучулардын кызыкчылыктарынын корголгондук даражасынын, финансы рыногунун туруктуулугунун эң маанилүү жана кыйла мүнөздүү индикаторлорунун бири болуп саналат. Коммерциялык банктардын ишмердүүлүк процессинде мамлекеттеги акча айлантуунун чоң бөлүгү топтолуп, кайра түзүү процессинин бардык катышуучуларынын  – мамлекеттин, чарба жүргүзүүчү субъектилердин жана калктын убактылуу бош акча каражаттарын кайра бөлүштүрүү жолу менен кеңири кайра түзүү үчүн капиталдын булактарын түптөө жүрөт. Мында коммерциялык банктар улуттук экономиканын натыйжалуулугу аз тармактарынан жана ишканаларынан көбүрөөк атаандаштыкка жөндөмдүүлөрүнө капиталдардын агылуусуна көмөктөшүшөт. 

Кыргыз Республикасынын банк системасын акыркы он беш жылдын ичинде акырындап рынок системасынын субъектилерине мүнөздүү мамилелердин жаңы сапаттык деңгээлине ээ болуп, белгилүү бир стабилдүү жана ченемдүү өнүгүү менен мүнөздөлөт. Мамлекеттин финансылык-экономикалык оорчулуктары экономиканын башка тармактарына караганда ага азыраак даражада таасирин тийгизгендиктен, ал салыштырмалуу обочо жана өзүн өзү камсыздай алган система катары ийгиликтүү иштей ала тургандай сезилген. Бирок ата мекендик тажрыйба экономикасы алсыз өлкөдө күчтүү банк системасын түзүү мүмкүн эместигин көрсөттү. Өндүрүштүн төмөндөшү; мамлекеттик финансынын оор абалы; мамлекеттик бюджеттин дефицити; банк активдеринин иммобилизациясына жана баалуулугун жоготуусуна алып келген өз ара төлөбөй коюулардын өсүшү менен көптөгөн ишканалардын факт жүзүндө банкрот болушу; экономиканын өнүгүүсүнүн жүрүшүнө байкаларлык таасир кылуучу эл аралык финансылык рыноктордогу чайпалуулар өңдүү бир катар тышкы жана ички факторлордун терс таасиринин өсүүсү банктар экономиканын башка коммерциялык жана коммерциялык эмес түзүмдөрү сыяктуу эле көз каранды элементи экенин жана керек болсо алар кыйла талылуу экенин көрсөттү.

Банктардын өзүмдүк көйгөйлөрүнө келсек, банк капиталынын төмөн деңгээли, кайтарылбаган кредиттердин көптүгү, бир катар банктардын мамлекеттик жана жергиликтүү бюджеттердин абалынан көз каранды болушу менен бирге банктарды башкаруунун натыйжалуулугу көйгөйлөрү да зор мааниге ээ болот. Алардын көпчүлүгү так ошол башкарууда кетирилген олуттуу кемчиликтерден: акталбаган тобокелдүү кредиттик саясатты жүргүзүүдөн; зарыл экономикалык иштелип чыкпаган башкаруучулук чечимдерди кабыл алуудан; тактикалык милдеттерди гана эмес, банктык өнүгүүнүн стратегиялык максаттарын да жүзөгө ашырууда системалуу мамиленин жоктугунан; ички көзөмөлдүн ролун жеткире баалабоодон, же анын маңызын өтө вульгардуу түшүнүү жана, анын натыйжасы катары көзөмөл жүргүзүүнүн административдик, кай бир учурда репрессиялык ыкмаларын орнотуудан жабыр тартышкан.

Экономикалык чөйрөнүн көз карашында, бардык ата мекендик банктар салыштырмалуу бирдей шарттарда иш жүргүзүшсө да, бардыгы бирдей даражада жабыр тартышкан жок. Натыйжалуу башкаруу, жүргүзүлгөн операциялардын көлөмүн жана филиалдык тармактардын масштабын абайлап өстүрүүнү, орнотулган чектөөлөрдү сактоону камсыз кылган банктар дээрлик кризиске кабылышпады. Тескерисинче, банк ишин жүргүзүү эрежелери дайыма бузулган, башкаруу таза спекуляциялык операцияларды колдонуу менен конъюнктуралык ойлонуудан чыгып жүзөгө ашырылган, алардын финансылык абалына терс таасир тийгизген себептерди аныктоо жана жоюу боюнча системалуу, комплекстүү ишти алып баруу эмес, жаралган көйгөйлөрдү чечүүнүн ар кандай «саясий» жолдорун издөө (бийлик түзүмдөрүндө өз кызыкчылыктарын лоббилөө) менен алмаштырган жерде өтө чоң даражада кризиске туш болушту. Мунун натыйжасында кээ бир, жада калса ири банктар да эми өздөрү туш болгон абалды өзгөртө алышпайт.

Көптөгөн ата мекендик банктардын мындай саясаты бир катар жагдайлар: банк системасынын жетиле электиги, анын ишмердүүлүгүнүн экономикалык жана юридикалык жактан жетишсиз регламентацияланганы менен шартталган. Бүгүн, өлкөдө экономикалык кырдаал, биринчи кезекте коммерциялык банктардын иш жүргүзүү шарттары өзгөргөн учурда, алардын максаттарына жетүүсү негизинен башкаруунун сапатын өзгөртүүнүн эсебинен мүмкүн болуп калды. Ал эми финансылык ишмердүүлүк банктардын специализациясы болгондуктан, дүйнөлүк финансылык каатчылыктагы коммерциялык банктардын ролун ашыра баалоо кыйын.

Экономикалык каатчылыктын жана олку-солкулуктун мезгилинде баалуу кагаздар жана кассалык активдер портфелинин пропорционалдуу эмес көбөйүшү жүрөт. Кыргыз Республикасынын экономикасына жана банк секторуна дүйнөлүк финансылык каатчылыктын кандай таасир кылганы тууралуу эмгиче талаштар жүрүп келет. Коммерциялык банктар дүйнөлүк финансылык каатчылыктын өнүгүшүндө жалпысынан кандай роль ойношту, бүгүнкү шарттардагы коммерциялык банктардын абалы кандай ж.б.у.с.

Жогоруда айтылгандар финансылык каатчылык жана коммерциялык банктардын ролу көйгөйлөрүн, дүйнөлүк финансылык каатчылыктын кесепеттерин жоюудагы анын орду менен ролун изилдөө финансылык каатчылык жана банктардын ролу теориясын өнүктүрүү көз карашынан да, аны коммерциялык банктардын ишмердүүлүгүндө практикалык колдонуу позициясынан да азыркы экономикалык шарттарда актуалдуу экенин күбөлөндүрөт, мына ушул изилдөөнүн темасын тандоого өбөлгө түздү.
Көйгөйдүн изилденгендик даражасы. Жалпы эле дүйнөлүк финансылык каатчылыктын, жана айрым алганда, коммерциялык банктардын ролунун теориялык маселелери азыркы учурга чейин жетиштүү иштелбеген бойдон турганын белгилөө кажет. Азыркы учурга чейин окумуштуулардын эмгектеринде чоң көңүл жалпы эле финансылык каатчылыкты талдоого бурулат, кээ бир учурларда айрым өнүккөн өлкөлөрдүн мисалында. Бул көйгөйгө эл аралык финансы рыногу аймагындагы белгилүү окумуштуулар:  Блэк Ф., Ван Хорн Дж. К., Ван Брэд М. Ф., Гордон К., Друри К., Дюран Д., Коуплэнд Т., Миллер М., Модильяни Ф., Моссин Дж., Росс С, Скоулз М., Уэстон Дж., Фама Ю., Фостер Дж., Хелферт Э., Хиршлифер Дж., Хорнгрен Ч. Т., Шарп У., жана банктык менеджмент боюнча окумуштуулар: Гилл Э., Коттер Р., Рид Э., Роуз П.С, Синки Д.Ф. ж.б.дын изилдөөлөрү арналган. Финансылык менеджмент жана финансы рыногу менен банктарды талдоо боюнча изилдөөлөрдү Батракова Л.Г., Иванов В.В., Киселев В.В., Лаврушин О.И., Масленченков Ю.С, Миркин Я.М., Панова Г.С, Черкасов В.Е., Ширинская 3.Г. ж.б. жүзөгө ашырышкан. 

Кыргыз Республикасынын экономисттери У. Абдынасыров, Б. Бакас уулу, Д.Ч. Бектенова, Т.К. Койчуев, Ю.Ж.Тойчубеков, А.Сарыбаев ж.б.дын эмгектеринде да финансы рыногунун жана коммерциялык банктардын көйгөйлөрү кандайдыр бир даражада изилденген.

Финансы рыногу жана банктык менеджмент боюнча ата мекендик адистер да ушул аймакта изилдөөлөрдү жүргүзүшүүдө, бирок көпчүлүк авторлордо финансылык каатчылыктын банк системасы менен байланышы боюнча көйгөйгө комплекстүү мамиле жок. Бул маселе боюнча изилдөөлөрдүн маанилүүлүгү ата мекендик банк системасынын жана финансы рыногунун өнүгүүсүнүн тарыхый шарттары, анын өнүгүүнүн жаңы этабы – кризис этабына кирүүсү  менен аныкталат.

Диссертациялык иштин максаты дүйнөлүк финансылык каатчылыктын өнүгүүсүнүн өбөлгөлөрү менен тенденцияларын жана анын Кыргыз Республикасынын коммерциялык банктарынын финансылык ишмердүүлүгүнө тийгизген таасирин изилдөө болуп саналат. 
Алдыга коюлган максатка ылайык төмөнкүдөй милдеттерди чечүү талап кылынат:

· дүйнөлүк финансылык каатчылыктардын теориялык негиздерин, себептерин жана факторлорун изилдөө;
· финансылык каатчылыктардын типтерин жана формаларын ретроспективдүү талдоо менен карап чыгуу;
· финансылык каатчылыктын фактору катары банктарды жана ипотекалык кредиттөөнү изилдөө;
· дүйнөлүк финансылык каатчылыктарга талдоо жүргүзүү;

· дүйнөлүк финансылык каатчылыктардын өбөлгөлөрүн жана өнүгүүсүн карап чыгуу;

· экономиканын банк сектору үчүн дүйнөлүк финансылык каатчылыктын кесепеттерин талоого алуу;

· Кыргыз Республикасынын банк системасынын өзгөчөлүктөрүн карап чыгуу;

· дүйнөлүк финансылык каатчылыктын Кыргыз Республикасынын экономикасы менен финансы секторуна тийгизген таасирине талдоо жүргүзүү.

Изилдөөнүн предмети – дүйнөлүк финансылык каатчылыктын өбөлгөлөрү менен өнүгүү тенденциялары жана анын Кыргыз Республикасынын коммерциялык банктары менен экономикасына таасири.

Изилдөөнүн объектиси – эл аралык финансы рыногу жана Кыргыз Республикасынын банк системасы.

Изилдөөнүн методологиясы. Диссертациялык изилдөөнүн теориялык жана методологиялык негиздери болуп таанып билүүнүн диалектикалык методу жана системалуу мамиле кызмат өтөдү. Ишти аткарууда изилдөөнүн жалпы илимий жана атайын методдору колдонулду.

Диссертациялык изилдөөнүн маалыматтык-статистикалык базасын финансы рыногу жана банк ишмердүүлүгү боюнча монографиялар, окуу китептери жана окуу куралдары, ошондой эле дүйнөлүк финансылык каатчылыктар боюнча аналитикалык материалдар, Кыргыз Республикасынын мыйзамдык базасы, КР Улуттук банкынын жана Кыргыз Республикасынын финансылык көзөмөл жана жөнгө салуу кызматынын басылмалары, интернет булактары түзүштү.
Изилдөөнүн илимий жаңылыгы төмөнкүдө жатат:

· дүйнөлүк финансылык каатчылыктын теориялык негиздери жана анын мезгил боюнча ар бир конкреттүү учурдагы себептери ачылды;

· мамлекеттин экономикалык абалына таасирине жараша финансылык каатчылыктардын негизги типтери жана формалары аныкталды;

· 2008-жылдагы дүйнөлүк финансылык каатчылыктын негизги фактору катары банктар жана ипотекалык кредиттөө биринчи жолу каралды;

· дүйнөлүк финансылык кризистердин этаптары жана алардын жалпы эле экономика, анын ичинде банк сектору үчүн кесепеттери талданылды;

· Кыргыз Республикасынын экономикасынын финансылык секторунун өзгөчөлүктөрүнөн чыгып, банк секторун андан ары өнүктүрүү боюнча бир катар сунуштар берилди.

Алынган натыйжалардын экономикалык маанилүүлүгү. Алынган натыйжалар финансы рыногу жана финансылык каатчылыктар боюнча экономикалык теорияны жалпылоого көмөктөшөт, бул болсо баалуу кагаздардын жана коммерциялык банктардын ички рынокторунун өнүгүүсүнө, эң маанилүү социалдык көйгөйлөрдү чечүү үчүн реалдуу ипотекалык кредиттөө үчүн реалдуу акчаларды активдүү колдонууга түрткү болот.
Алынган натыйжалардын практикалык маанилүүлүгү. Изилдөөнүн натыйжалары Өкмөттүн өлкөнүн экономикалык абалын тез арада турукташтыруу жана Кыргыз Республикасынын финансы министрлигинин, Улуттук банкынын, Өкмөткө караштуу финансылык рынокту көзөмөлдөө жана жөнгө салуу мамлекеттик кызматынын орто мөөнөттүк экономикалык өсүштү камсыздоо максатындагы антикризистик планын иштеп чыгууда жана тактоодо колдонула алат.

Диссертациялык изилдөө «Эл аралык финансы», «Баалуу кагаздар рыногу», «Банк иши», «Финансылык менеджмент» ж.б. дисциплиналар боюнча окуу программаларын иштеп чыгууда жана ушул сабактар боюнча лекцияларды окууда пайдаланыла алат. Мындан тышкары, изилдөөнүн материалдары финансы рыногу аймагындагы талдоочулар жана практиктер үчүн обзордук-аналитикалык материал катары кызмат өтөйт.

Коргоого коюлуучу негизги жоболор: Коргоого фондулук рыноктор жана финансылык каатчылык, алардын экономикага жана антикризистик пландарды иштеп чыгууга тийгизген таасири боюнча теориялык жоболорду, Кыргыз Республикасынын экономикасын кредиттөөдөгү коммерциялык банктардын ишин жакшыртуу боюнча практикалык сунуштарды камтыган  илимий-практикалык иштелмелер коюлат. Изилдөөнүн жүрүшүндө  жаңы жоболор, тыянактар жана сунуштар аныкталды, алардын орчундуу маанилүүлөрү деп төмөнкүлөрдү эсептөөгө болот:

· банктардын валюталык жана кредиттик операцияларынын контекстинде дүйнөлүк финансылык каатчылыкты аныктоого теориялык-методологиялык мамилелер;

· дүйнөлүк финансылык каатчылыктын өнүгүү этаптарын, анын классикалык типтеги экономикалык каатчылыктан негизги айырмаларын жана анын себептерин талдоо;

· Кыргыз Республикасынын банк системасынын өткөөл мезгилде өнүгүү өзгөчөлүктөрү жана дүйнөлүк финансылык каатчылыктын натыйжасында Кыргыз Республикасынын фондулук рыногунда кризистик кырдаалдын жоктугунун себептери;

· Кыргыз Республикасынын банк системасынын андан ары өнүгүүсүнүн негизги приоритеттери жана финансылык рынокту жөнгө салууда мамлекеттин ролун күчөтүү.

Изденүүчүнүн жеке салымы. Дүйнөлүк финансылык каатчылык менен коммерциялык банктардын байланыштарын жана себептерин изилдөө изденүүчүгө республикада биринчи болуп финансылык каатчылыктын негизги факторлорун аныктоого жана масштабдуу антикризистик программаны сунуштоого мүмкүндүк берди.

Изилдөөнүн натыйжаларын апробациялоо жана ишке ашыруу. Диссертациялык иштин негизги натыйжалары, тыянактары жана сунуштары ар түрдүү эл аралык илимий-практикалык конференциялар менен семинарларда билдирүүлөр жасалып, талкууланды. Мисалы, 2010-жылдын 6-октябрындагы Бишкек шаарында Кыргыз экономикалык университетинде өткөрүлгөн Кыргыз Республикасынын Улуттук илимдер академиясынын мүчө-корреспонденти А.М.Молдокуловдун 80-жылдыгына арналган илимий-практикалык конференцияда билдирүү жасалды.
Иштин жарык көрүшү. Диссертациялык иштин негизги жоболору жалпы көлөмү 8,0 басма табакты түзгөн автордук тексттеги 7 публикацияда чагылтылган.
Иштин түзүлүшү жана көлөмү. Изилдөөнүн максаты, милдеттери жана өзгөчөлүгү иштин логикасын жана түзүлүшүн тандоону аныктады. Диссертациялык иш киришүүдөн, үч бөлүмдөн, корутундудан жана колдонулган адабияттардын тизмесинен турат.
Иштин негизги мазмуну

Диссертациялык иштин киришүүсүндө азыркы учурдагы ата мекендик жана чет өлкөлүк илимде көйгөйдүн иштелиш даражасын талдоонун негизинде тандалып алынган теманын актуалдуулугу жана маанилүүлүгү чагылтылган, диссертациялык иштин максаттары менен милдеттери, изилдөөнүн предмети, ошондой эле изилдөөнүн методдору аныкталган, колдонулган адабияттар, диссертациялык иштин мазмуну жана түзүлүшү көрсөтүлгөн, негизги жоболору менен тыянактарынын илимий жаңылыгы жана практикалык маанилүүлүгү ачылган, иштин натыйжаларын апробациялоо жөнүндө маалымат берилген.

Диссертациянын «Дүйнөлүк финансылык каатчылыктардын теориялык аспектилери жана анын өбөлгөлөрү» аттуу биринчи бөлүмүндө дүйнөлүк финансы каатчылыктардын себептери, факторлору, типтери менен формалары, ошондой эле финансылык каатчылыктын фактору катары банктар жана ипотекалык кредиттөө каралган.

2008-жылдагы дүйнөлүк финансылык каатчылыктын кесепеттери колдо бар экономикалык теориялар менен дүйнөлүк финансы системасы жана коммерциялык банктардын ролу, дүйнөлүк финансылык саясатка мамлекеттик кийлигишүүнүн ролу жөнүндөгү түшүнүктөрдү кайра карап чыгуу зарылдыгын көрсөттү жана мамлекет тарабынан көзөмөлдүн жоктугу экономикадагы зор көйгөйлөргө жана финансылык тармактагы тобокелге алып келди. 

Финансылык каатчылык же дегеле кризис деген эмне экенин тагыраак түшүнүү үчүн төмөндөгү элементтерди бөлүп кароо зарыл:

· Каатчылык (кризис) капысынан жана күтүүсүздөн пайда болот;

· Башынан алдын ала каралбайт;
· Макро деңгээлде мамлекетке, микро деңгээлде фирмага терс таасирин тийгизет.

Бирок муну менен биз жогоруда көрсөтүлгөн сапаттарга ээ ар бир терс өнүгүүнү кризис деп эсептей албайбыз.
Белгилүү россиялык экономист Ф. Мишкин финансылык каатчылыкка термин катары төмөнкүдөй аныктама берген: «бул туура эмес чечим көйгөйлөрүнүн масштабынын чоңоюшунан жана негизги себептери финансылык рыноктордун натыйжалуу капитал салуу мүмкүнчүлүгү таасирин жоготуусу болгон моралдык тобокелден улам финансылык рыноктун кыйроосу», мындан тышкары ал финансылык каатчылыктын төрт негизги себебин санап берген:  

· Банктардын жана финансылык мекемелердин балансындагы тең салмактуулуктун бузулушу;

· Пайыздык өлчөмдөрдүн жогорулашы; 

· Келечектин белгисиздиги;
· Колдо бар баалардын өзгөрүүсүнөн улам финансылык эмес баланстардын бузулушу. 

Экономиканын өсүшү менен баалар жогорулайт жана керектөөчүлүк талап көбөйөт. Кризис учурунда фирмалардын жана банктардын баланстарынын кудуретсиздигинин себеби финансылык каатчылык болуп саналат. Мындай формада финансылык каатчылык рыноктун иштешин тарытат.

Финансылык каатчылык финансы рыногундагы баалардын олуттуу  күтүлбөгөн чайпалууларына, ошондой эле банктардын кредиттик системасынын кыйроосуна, тагыраак айтканда кредиттин кайтарылбоосунун көбөйүшүнө алып келет. Өлкөнүн мамлекеттик шартынын тобокел абалга келишинин күтүлүшү жана баалуу кагаздар рыногундагы спекуляциялык аракеттердин натыйжасы мамлекеттин финансылык абалынын начарлашына жана кризиске алып келет. Мындай аракеттердин күчөөсү каатчылыктын андан ары күчөп өсүшүнө түрткү болот.
Финансылык каатчылык экономикалык субъектилердин ортосундагы тең салмакты бузат, ушундан улам финансы рыногунун кээ бир катышуучулары утат, ал эми калгандары утулууга дуушар болушат. Башкача айтканда: «чектелген мейкиндикте ар кандай товардын, кызмат көрсөтүүнүн, өндүрүштүк факторлордун бааларынын же финансы рыногундагы баалардын же көлөмүндөгү катуу чайпалуулары».

«Дүйнөлүк финансылык каатчылыктардагы банк системасынын таасирин талдоо» аттуу экинчи бөлүмдө дүйнөлүк финансылык каатчылыктардын тарыхы, каатчылыктардын хронологиясы, ошондой эле дүйнөлүк финансылык каатчылыктын өбөлгөлөрү менен өнүгүшү каралат.

Бүткүл дүйнөлүк индустриалдык коом тез өнүгө баштаган XIX кылымдан баштап, көпчүлүк өнүккөн өлкөлөрдүн экономикасы кризистерди баштан кечирген, алар өндүрүштүн кескин төмөндөшүнө, дүйнөлүк банктардын банкротко учуроолоруна, ири жана кичи ишканалардын кыйрашына, мунун кесепетинен калк арасындагы жумушсуздуктун кескин өсүшүнө, анын төлөм мүмкүнчүлүктөрүнүн жана рыноктордун товар сатып алуусунун төмөндөшүнө алып келген.

Адистердин ою боюнча, экономикалык кризистин негизги мүнөздөмөсү так ошол товарлар жана кызмат көрсөтүүлөр рыногундагы сунуш менен талаптын ортосундагы тең салмактуулуктун жоголушу болуп саналат. 

Акыркы мезгилде дүйнөлүк экономикалык коомчулук эл аралык финансылык бирикмелер менен уюмдарды түзүп, сатып өткөрүү рыногуна мониторинг жүргүзүп жана чарбалык процесстерге таасир кылууга аракеттенип, экономиканы мамлекеттик жөнгө салуу тууралуу мыйзамдарды чыгарып, жалпы баарынын каатчылыгын алдын алуу механизмдерин өркүндөтүүгө умтулган, бирок ошентип эле өз максатына жетпей койду. Иштелип чыккан методдордун бири дагы кезектеги экономикалык катаклизмдин келчү учурун так божомолдоо, ошондой эле анын келүүсүнүн алдын алуу мүмкүндүгүн бербейт. 

Экономикалык каатчылыктардын тарыхы акыркы эки кылымда эле Европа менен Американын өлкөлөрүндө түрдүү масштабдагы жыйырмага чукул каатчылыктар болуп өткөнүн күбөлөндүрөт. Бул каатчылыктар зор сандагы ишканалардын бүлүнүшүнө алып келип, массалык жумушсуздукту жана коомдук мамилелердин курчуусун жараткан. 

Социалдык кесепеттер көз карашынан алганда дүйнөлүк каатчылык эмгек мигранттарынын кайтып келүүсүнө байланыштуу калктын жашоо деңгээли кескин төмөндөп жаткан Кыргызстанда жана Тажикстанда баарынан оор таасирин тийгизген.
«Дүйнөлүк финансылык каатчылыктын Кыргыз Республикасынын финансы сектору менен экономикасына таасири жана каатчылыктан чыгуу жолдору» аттуу үчүнчү бөлүмүндө Кыргыз Республикасынын финансылык системасынын учурдагы абалы жана ага дүйнөлүк финансылык каатчылыктын тийгизген таасири иликтенген. 

2008-жылдагы дүйнөлүк финансылык кризис экономикасы өнүккөн өлкөлөргө караганда Кыргыз Республикасына азыраак таасир тийгизген. ИДП өсүү темпинин 0,3%га азаюусу, курулуш, электроэнергетика, транспорт жана байланыш тармактарында өндүрүштүн көлөмүнүн кыскарышы, азык-түлүк продуктуларына жана электроэнергияга баалардын кескин көтөрүлүшү, чет өлкөдөн акча которуулардын азайышы, жумушсуздардын санынын факт жүзүндө 18%га чейин көбөйүшү, коммерциялык банктардын эсептеринен валюталык каржаттардын чет өлкөгө агышы  болуп өткөн.

Бирок эч нерсеге карабай, 2009-жылдын мартында «Мамлекетти жаңылоого карай курс» аттуу антикризистик план кабыл алынган, анда макроэкономикалык абалдын стабилдүүлүгүн сактоо, банк системасынын стабилдүүлүгүн камсыздоо, азык-түлүктүк жана экономикалык коопсуздук, ички талапты колдоо жана жагымдуу ишкерлик жана инвестициялык чөйрө түзүү аркылуу экономикалык өсүүнү камсыз кылуу, пенсиянын орточо өлчөмүн 45%га, номиналдык айлык акыны 2,2 эсеге жогорулатуу, жалпы жумушсуздуктун расмий деңгээлин 8%дан 7,3%га чейин кыскартуу, ата мекендик ишканаларда мамлекеттик буюртмаларды жайгаштыруу, бюджеттик каражаттарды тартып социалдык турак-жайларды куруу каралган.

2009-жылдагы Кыргыз Республикасынын бюджеттик-салык саясаты стимулдоочу мүнөзгө ээ эле. Салыктын жалпы санын кыскартууну жана  КНС өлчөмүн төмөндөтүүнү, кошумча бюджеттик чыгымдарга керектөөнү көбөйтүүнү караштырган Салык кодексинин жаңы редакциясын кийирүү мамлекеттик бюджеттин ИДПга карата дефицитинин 2008-жылдагы 0,1%дан 2009-жылы 1,5%га өсүшүнө алып келген.

Тышкы факторлордун таасиринин натыйжасында төлөө балансынын оң сальдосу мурунку жылга салыштырмалуу дээрлик 3 эсеге көбөйгөн. Мында тышкы соода жүгүртүү 21,5%га төмөндөгөн.
Өлкөнүн финансы рыногундагы тенденциялар инфляциянын төмөндөгөн деңгээлинин жана  глобалдык экономикалык каатчылыктын таасири астында, ошондой эле Кыргыз Республикасынын Улуттук банкынын ушундай шарттарда жүргүзүп жаткан акча-кредиттик саясатынын таасири астында калыптанган. Мунун натыйжасында, банктар аралык рынокто пайыздык өлчөмдөрдүн деңгээлинин төмөндөшү жана улуттук валютанын алсызданышы байкалган. Аны менен бирге банк системасындагы ликвиддүүлүк деңгээли жетишерлик жогорку деңгээлде сакталган.

Кыргыз Республикасынын Улуттук статистикалык комитетинин маалыматы боюнча ИДПнын көлөмү 2009-жылы 196,4 млрд сомду түзүп, ИДП 8,4%ды түзгөн 2008-жылга салыштырмалуу реалдуу берилиште 2,3%га жогорулаган. 

2.1-сүрөт. Реалдуу ички дүң продуктунун өсүү темптери (2000= 100%),%

Мамлекеттик финансы сектору жетишерлик оор тышкы шарттарда иштеп келген. Кыргыз Республикасынын бюджеттик саясаты 2009-жылы бюджеттин узак мөөнөттүү туруктуулугун камсыздоого, бюджеттик чыгашалардын натыйжалуулугун жогорулатууга жана социалдык кепилдиктер менен милдеттенмелерди өз убагында финансылоого багытталган. Бирок аны ишке ашыруу татаал шарттарда жүргүзүлгөн, анткени дүйнөлүк финансылык каатчылыктын убагында кошумча бюджеттик чыгашаларга керектөө өлкөдө ишкердик активдүүлүктүн жалпы төмөндөшүнүн, импорттун көлөмүнүн кыскарышынын жана салык мыйзамындагы өзгөрүүлөрдүн натыйжасында салык кирешелери тарабынан маанилүү чектөөлөр менен кагылышкан.

Кыргыз Республикасынын Финансы министрлигинин маалыматы боюнча 2008-жылкы 0,1%га караганда мамлекеттик бюджеттин дефицити 2009-жылы ИДП 1,5%ды түзгөн. Мамлекеттик бюджеттин кирешеси жана алынган расмий трансферттер 16,4%га көбөйүп,  55,3 млрд. сомду же ИДП көлөмүнө 28,2%ды түзгөн. Бул  учурда өсүүнүн оң темптери чет өлкөлөрдөн жана чет өлкөлүк уюмдардан 10,2 млрд сом эквивалентинде, алсак, Россия Федерациясынан – 6,4 млрд. сом, расмий трансферттердин түшүүсү менен камсыздалган. 
Мамлекеттик бюджеттин жалпы чыгашалары 58,2 млрд. сом түзгөн, ал 2008-жылкы тиешелүү көрсөткүчтөн 22,2%га көп. ИДПга жараша чыгашалар 25,4%дан 29,7%га чейин жогорулаган.

2009-жылдан 36,1 млрд.сом суммасында салык кирешелери түшкөн, бул 2008-жылдын ушул көрсөткүчүнөн 0,5%га жогору. Бюджеттин жалпы көлөмүндөгү салык кирешелеринин үлүшү 65,3%ды түзгөн, ал 2008-жылга караганда 13,7 пайыздык пунктка төмөн. Салык кирешелеринин жалпы көлөмүнүн 39,3%ын жана  60,7%ын бажы жана салык органдары камсыздашкан.
                                                                              3.1-диаграмма

2.2-сүрөт. Мамлекеттик бюджеттин салык кирешелеринин түзүлүшү, 2009-жыл, %
3.2-диаграмма

2.3-сүрөт. Мамлекеттик бюджеттин салык кирешесинин түзүлүшү, 2008-жыл,%

Салык кирешелеринин өсүү темпинин басаңдашы баарынан мурда салык кирешелеринин жалпы көлөмүндө КНС үлүшүнүн төмөндөшү, анын өлчөмүнүн да, товарларды импорттоонун да төмөндөшүнүн натыйжасы менен шартталган.

Ошентип, өлкөгө ташылуучу продукцияга КНСнан түшкөн киреше 31,4%га кыскарган. Мамлекеттин ичинде өндүрүлүүчү товарлар менен кызмат көрсөтүүлөргө КНСнан түшүүлөр 27,5%га жогорулаган, бирок салык кирешелеринин жалпы көлөмүндөгү алардын үлүшү төмөн бойдон калууда (12,7%). Жалпысынан КНСнан түшүүлөр 18,6%га кыскарган. Сатууга салыктан түшүүлөр салык кирешесинин жалпы өсүшүнө чоң эмес салымды камсыздады (6,7 пайыздык пункттар).

Андан тышкары, Улуттук банк эл аралык резервдерин жогорку ишенимдүү жана ликвиддүү инструменттерге: баалуу кагаздарга, мөөнөттүү депозиттерге, ошондой эле бир күндүк репо операцияларына салган. Баалуу кагаздар портфели Австралиянын, Германиянын, АКШнын, Швейцариянын мамлекеттик баалуу кагаздарын, ошондой эле Эл аралык эсептешүүлөр банкынын кыска жана орто мөөнөттүү инвестициялык инструменттерин ичине камтыган. Мөөнөттүү депозиттер эл аралык рейтинги жогору чет өлкөлүк Борбордук жана коммерциялык банктарда, эл аралык финансылык институттарда жайгаштырылган.

Стабилизациянын биринчи белгилери 2009-жылдын үчүнчү кварталынын аягында байкала баштаган, бирок дүйнөнүн негизги экономикасы өнүккөн өлкөлөрүнүн акча-кредиттик жөнгө салуу органдары стимулдоочу программаларды токтотуудан карманышкан.
Кыргыз Республикасынын экономикасынын өнүгүп жаткан мүнөзүн жана анын дүйнөлүк финансылык абалдан көз каранды экендигин эске алсак, финансылык ккаатчылыкты изилдөө маселелери дагы көпкө чейин изилдөө үчүн олуттуу тема катары кала тургандыгын белгилеп кетсек болот.

Корутунду
Жалпысынан глобалдык каатчылыктын социалдык-экономикалык кесепеттерин талдоо төмөнкүлөрдү айкындады:

· эгемендүүлүктүн жылдарында экономиканы диверсификациялоо боюнча реалдуу кадамдар жасалбаган, анда азыркы мезгилге чейин чийкизаттык сектор үстөмдүк кылат, анын ичинде экспорттун түзүмүндө да;

· дүйнөлүк финансылык каатчылыктын көрүнүштөрүнө туруштук бере турган бекем банктык-финансы системасы түзүлбөгөн;

· банк институттарын либералдаштыруунун деңгээли, ар кыл эл аралык институттарга интеграциялоо негизделген эмес;

· ар кандай жолдор менен күмөндүү чет өлкөлүк инвестицияларды тартуу.

Чарбачылыктын рыноктук механизмдерин сокур көчүрүүнүн натыйжасында, айрыкча, социалдык көйгөйлөрдү чечүү жана өлкөнүн социалдык-экономикалык өнүгүүсүнүн узак мөөнөттүү стратегиясы жаатында экономиканы мамлекеттик жөнгө салуудан айрылуу болгон.

Кыргыз Республикасынын өткөөл экономикасында негизги милдет банк секторунун жана банктар аралык ички рыноктун түптөлүшүнөн жана бекемделишинен кийин акча-кредит саясатынын негизги багыты инструменттеринин натыйжалуулугун жогорулатуу жана түпкү максатка жетүү үчүн финансылык рынокторду өнүктүрүү жана тереңдетүү болуп калды. Институционалдык инфраструктурасын импорттоодо өзүнүн бүтүндүгүн сактаган банк системасын куруу этабында борбордук банк өзүнүн административдик ресурсун толук өлчөмдө жүзөгө ашырат, акча-кредит системасынын биринчи деңгээлинин иерархиялык түзүлүшүнүн артыкчылыктарын колдонот. Финансылык рыноктун инфраструктурасын куруу этабында анын катышуучуларынын мамилелери рыноктук негизде түзүлөт да, бардык экономикалык коомчулук менен макулдашууну талап кылат. Мына ошондуктан, өткөөл экономикада банк системасынын өнүгүшү финансылык рыноктордун өнүгүшүнөн озуп кетүүдө, анда катышуучу катары бир тараптан экономикалык агенттер менен калк, ал эми башка тараптан банктык шериктештик менен финансылык институттар чыгышат.

Акча-кредит системасы маанилүү болуп саналгандыктан, бирок мамлекеттин экономикалык системасынын бир бөлүгү гана катары, бүткүл экономиканын көрсөткүчүн – баалардын стабилдүүлүгүн өз максаты катары ээлеп, табигый түрдө анын андан аркы өнүгүүсүнүн багыты банктык мыйзамдарды жалпы жарандык мыйзамдар менен гармонизациялоого багытталган түзүмдүк реформалар, төлөө системасынын инфраструктурасын өнүктүрүү, алыскы райондордогу калктын эң жакыр катмарларын кредиттик каражаттар менен камсыздоо үчүн микрофинансылык институттарды өнүктүрүү, акча салуучулар жана кредиторлор үчүн да тобокелдерди азайтууга багытталган бир катар иш чаралар аркылуу банк системасына ишенимди арттыруу болуп саналат. 

Кыргыз Республикасынын экономикасындагы түзүмдүк реформалардын жана рыноктук мамилелерди калыптандыруунун мезгилинде банк секторунда маанилүү натыйжаларга жетишилди. Бир канча этапты камтыган банк системасын реформалоо программасы коммерциялык банктардын финансылык ортомчулук катары негизги функциясын натыйжалуу аткарууга багытталган иш чаралардын кеңири топтомун алдын ала караштырган. Программанын баштапкы этабында мурдагы мамлекеттик банктарды реструктуризациялоо же ликвидациялоо, КР Улуттук банкы, банк ишмердүүлүгү жана банкроттуулук жөнүндө жаңы мыйзамдарды кабыл алуусу, ошондой эле бардык банктар үчүн милдеттүү эсептер планын киргизүү боюнча бир топ иш чараларды камтыган. Натыйжада туруктуу банктардын чакан өзөгү калыптанган да, алардын финансылык ортомчулук функциясын жүзөгө ашыруусу жакшырган.
Мына ушул фондо 2008-жылы банк сектору дүйнөлүк финансылык каатчылыктын терс кесепеттери менен кагылышкан, ал сомдун кескин девальвациясына алып келген. Көптөгөн банктардын кредиттик портфелдери чет өлкөлүк валютада болгон, алардын клиенттери валюталык тобокелдерди камсыздандыруу чараларын кабыл алышпаган да, алар чет өлкөлүк валютада деноминацияланган милдеттенмелерин аткара албай калышкан. Күрөө катары колдонулган активдер ликвиддүүлүктүн жетишсиздигинен жана кыймылсыз мүлк рыногунда активдүүлүктүн азайышынан улам бааларын жоготушкан.

2008-жылдан баштап КРУБ менен Өкмөт биргелешип банк секторун бекемдөөгө багытталган, б.а., ишенимсиз карыздарды реструктуризациялоого негизделген финансылык колдоолор өңдүү ар кыл чараларды кабыл алышкан. Алсак, дүйнөлүк финансылык жана экономикалык каатчылыктардын таасирлерин алдын алуу боюнча аракеттердин планы иштелип чыккан жана кабыл алынган.
1.Кыргызстандын финансылык олку-солкулуктан пайда табуусу жана бул финансылык каатчылык - өлкөнүн экономикасынын өнүгүүнүн инновациялык кийинки жолуна өтүүсү үчүн идеалдуу мезгил деп тыянак чыгаруусу абзел.
Мисалы, компьютерлердин кеңири колдонууга киргизилиши индустриалдык коомдон маалыматтык коомго өтүүгө алып келди.

2. Кыргызстандын менталитети жана жаратылыштык-климаттык шарттарды эске алган, экономикасынын спецификалык өзгөчөлүктөрү бар чакан өлкө катары өзүмдүк өнүгүү модели болууга тийиш. Программа чоң келечекке эсептелүүгө, калктын көпчүлүгүнө түшүнүктүү жана кабыл алынгыдай болуусу кажет. 

3. Исламдын принциптеринде финансылоонун борбору болуу мүмкүнчүлүктөрүн караштыруу. Дүйнөдө исламдык банкингдин салттуу лидерлери Малайзия, Сауд Аравиясы, Бахрейн жана БАЭ (Дубай) болуп эсептелет. Европада Улуу Британия алга жулунуп чыгууга аракеттенүүдө, анын борбору маанилүү финансылык борбор болуп саналып, исламдык финансылык инструменттерге кайрылуу жаатында да өзүн ошондой көрсөтүүдө. Люксембургда жана Нидерландда ири регионалдык исламдык финансылык борборлордун ролуна талаптанууга жол берүүчү өзгөртүүлөрдү мыйзамдарга киргизүү жөнүндө талаштар жүрүүдө. Белгилей кетчү нерсе, исламдык финансылоо боюнча лидерлердин бири болуп саналган Малайзияда исламдык банктардын кардарларынын 40%ы мусулман эместер.

Ошондой эле акыркы финансылык каатчылыктын шарттарында исламдык экономиканын жана финансылык системанын принциптери ишкердик өз ара мамилелердин эрежелеринин одоно бузулушуна жана мыйзамсыз спекуляцияларга байланыштуу альтернатива боло алышарын белгилөө зарыл. Исламдык финансы системасы салттуу финансы системасына салыштырмалуу жогору динамикалуулугу менен айырмаланат.  Бүгүн дүйнөлүк финансы системасын кучагына алган каатчылык исламдык финансылоо принциптери боюнча иштеген экономикалар тобокелдерге азыраак туш болорун жана мындай рыноктун өсүшү абдан жогору экенин, орточо бул цифра 10-15%га жетерин ачык көрсөттү. 

Шариаттын мыйзамдарына шайкеш келген финансылык кызмат көрсөтүүлөрдүн дүйнөлүк рыногу акыркы он жылда үч эсеге көбөйдү, 90-жылдардын ортосундагы 150 миллиард доллардан 2006-жылы 531 миллиард долларга чейин жетти. Анан да, Standard & Poor`s рейтинг агенттигинин баалары боюнча ал жети эселүү – 4 трлн. долларга чейин өнүгүү дараметине ээ. Башка талдоочулар исламдык финансылык уюмдардын активдеринин өсүүсү 2013-жылга карай 1 трлн. долларга жетет деп болжошот.

Кыргызстанга кайрылсак, КРУБнын маалыматтары боюнча Кыргызстандагы макроэкономикалык кырдаалга төмөнкү факторлор таасирин тийгизиши мүмкүн:

· энергияга жана алтынга баалардын өзгөрмөлүүлүгү;

· региондогу ата мекендик товарларга болгон талаптын төмөндөшү;

· Россияда, Казакстанда жана бир катар өлкөлөрдө жумуш орундарынын кыскарышы;

· «эне» банктар тарабынан жергиликтүү коммерциялык банктардын капиталына инвестициялардын кыскарышы;

· глобалдык азык-түлүк коопсуздугу  көйгөйүнүн чечилбегендиги.

Ички тобокелдер: 

· энергетика секторундагы көйгөйлөрдүн уланышы;

· Салык кодексинин жаңы редакциясынын экономикага жана мамлекеттик бюджеттин кирешелерине таасиринин белгисиздиги;

· газды сатып алуу бааларынын өсүүсү күтүлгөндүгүнө байланыштуу газга болгон тарифтин жогорулашы;

· бюджеттик-салыктык сектордогу болжолдонгон көрсөткүчтөрдүн аткарылбоосу ж.б.у.с.

Жыйынтыктасак, Кыргызстандын финансылык рыногу улуттук институт катары атаандаштыкка жөндөмдүү жана эң негизги милдетке – Кыргызстандын экономикалык дараметин арттырууга жооп бергидей болсун үчүн дагы көп иштөөгө туура келери шексиз.

Изилдөөнүн объектиси: эл аралык финансылык рыноктор, Кыргыз Республикасынын банк системасы.
Изилдөөнүн предмети: дүйнөлүк финансылык каатчылыктын өбөлгөлөрү жана өнүгүү тенденциялары жана анын Кыргыз Республикасынын коммерциялык банктары менен экономикасына таасири.
Теориялык жана методолдогиялык негиз болуп, диссертациялык изилдөодө таанып билүүнүн диалектикалык методу жана системалуу мамиле кызмат өтөдү. Ишти аткарууда изилдөөнүн жалпы илимий жана атайын методдору колдонулду.
Алынган натыйжалар. Изилдөөнүн натыйжалары өкмөттүн өлкөнүн экономикалык абалын тез арада турукташтыруу жана Кыргыз Республикасынын финансы министрлигинин, Улуттук банкынын, Өкмөткө караштуу финансылык рынокту көзөмөлдөө жана жөгө салуу мамлкеттик кызматынын орто мөөнөттүк экономикалык өсүшүн камсыздоо максатындагы антикризистик планын иштеп чыгууда жана тактоодо колдонула алат. 

Колдонулуу даражасы. Сунушталган концептуалдуу мамилелер банк системасынын жана финансылык рыноктун адистери тарабынан колдонула алат.
Колдонулуу аймагы. Диссертациялык изилдөө «Эл аралык финансы», «Баалуу кагаздар рыногу», «Банк иши», «Финансылык менеджмент» ж.б. дисциплиналар боюнча окуу программаларын иштеп чыгууда жана ушул сабактар боюнча лекцияларды окууда пайдаланыла алат. Мындан тышкары, изилдөөнүн материалдары финансы рыногу аймагындагы талдоочулар жана практиктер үчүн обзордук-аналитикалык материал катары кызмат өтөйт.

Ключевые слова: кризис, мировой финансовый кризис, коммерческие банки, банковская система, ипотечное кредитование,
Объект исследования: международные финансовые рынки банковская система Кыргызской Республики.
Предмет исследования: предпосылки и тенденции развития мирового финансового кризиса и его влияние на коммерческие банки и экономику Кыргызской Республики.
Теоретической и методологической основой  диссертационного исследования послужили диалектический метод познания и системный подход. При выполнении работы были использованы общенаучные и специальные методы исследования.
Полученные результаты. Результаты исследования могут быть использованы при разработке и уточнении антикризисного плана правительства с целью скорейшей стабилизации экономической ситуации страны и обеспечения выхода на среднесрочный экономический рост министерством финансов, НБКР, Государственной службой регулирования и надзора за финансовым рынком при правительстве Кыргызской Республики. 

Степень использования. Предложенные концептуальные подходы могут быть использованы специалистами и работниками банковской системы и финансового рынка.

Область применения. Результаты исследования  могут быть использованы при разработке учебных программ по дисциплинам «Международные финансы», «Рынок ценных бумаг», «Банковское дело», «Финансовый менеджмент» и др., а также при чтении лекций по этим предметам. Кроме того, материалы исследования могут, служит как обзорно-аналитический материал для аналитиков и практиков в области финансового рынка.

Summary 
Zia Arpaly
«The role of commercial banks in the global financial crisis » dissertation for the degree Candidate of economic sciences, specialty: 08.00.10 - Finance, Money Circulation and Credit
Keywords: crisis, global financial crisis, commercial banks, banking, mortgage lending.
Object of research: international financial markets, banking system of the Kyrgyz Republic.
Subject of research: background and trends of the global financial crisis and its impact on commercial banks and economy of the Kyrgyz Republic.
Theoretical and methodological basis of the research served as the dialectic method of learning and a systematic approach. In carrying out the work have been used with general scientific and special methods of investigation.
Results: The results can be used in the development and refinement of government anti-crisis plan with the objective of stabilizing the economic situation of the country and providing output to medium-term economic growth by the Ministry of Finance, National Bank, the Public Service regulation and supervision of financial markets under the Government of the Kyrgyz Republic.
Extent of use: The proposed conceptual approaches can be used by professionals and the banking system and financial markets.
Scope can be used: the development of curricula in the disciplines in International Finance, "Securities Market", "Banking", "Financial Management", etc., as well as lectures on these subjects. In addition, materials research can serve as an overview and analysis for analysts and practitioners in the financial market.

